
 

 

Ordinaziun davart l'engaschament e la salarisaziun da catechetas e catechets  

 

basada sin l'art. 13 cif. 2 da la Constituziun da la baselgia chantunala  
decretada dal Corpus catholicum ils 26 d'october 2016 
 
 
Art. 1  Champ d'applicaziun 
Questa ordinaziun regla l'engaschament e la salarisaziun da catechetas e catechets che lavuran en il 
chantun Grischun.  
 
Art. 2  Designaziun da la professiun  
Sco catechetas e catechets vegnan designads emploiads che han absolvì in curs da catechets da plirs 
onns, renconuschì tenor ForModula d'in post per la lavur catechetica (p.ex. dal Center catechetic dal 
Grischun).   

 
Art. 3  Premissas  
Instruir religiun pon unicamain persunas che disponan d'in attest da qualificaziun valaivel tenor 
l'art. 2 u che han absolvì ina scolaziun equivalenta.  I vegn premess che las catechetas ed ils catechets 
hajan frequentà il curs da cardientscha catolic (savida da basa teologica, enconuschientschas 
fundadas da las scrittiras biblicas e da la vita ecclesiastica) sco er in curs da catechets terminà cun 
success (savida da basa en pedagogia religiusa ed enconuschientschas suffizientas da la didactica e 
metodica da l'instrucziun).  
 
En cas excepziunals motivads ch'il cumin-baselgia definescha, pon dar instrucziun religiusa era 
persunas ch'èn en scolaziun u ch'èn s'annunziadas per il proxim ciclus.   
 
Absolventas ed absolvents da la Scola auta da pedagogia cun attest da didactica religiusa pon era dar 
instrucziun religiusa.   
 
Per instruir religiun sin il stgalim superiur disponan las catechetas ed ils catechets sco era las 
persunas d'instrucziun cun l'attest da qualificaziun catechetic d'ina furmaziun supplementara 
pedagogica per il stgalim superiur.  
 
Art. 4  Incumbensa ecclesiastica  
Il plevon/plevon administratur dat en cunvegna cun la suprastanza dal cumin-baselgia l'incumbensa 
per l'activitad catechetica concreta al lieu. 
 
Art. 5  Salarisaziun 
Catechetas e catechets vegnan salarisads tenor la tabella da las pajas per persunas d'instrucziun da la 
scola populara e da la scolina dal chantun Grischun. Per il stgalim bass vala la categoria persuna 
d'instrucziun dal stgalim primar e persuna d'instrucziun spezialisada stgalim primar; per il stgalim 
superiur vala la categoria persuna d'instrucziun spezialisada stgalim superiur. La paja iniziala vegn 
fixada da la suprastanza dal cumin-baselgia.  
 



 

 

Art. 6  Auzaments dal stgalim da salarisaziun 
Davart auzaments dal stgalim da salarisaziun decida la suprastanza dal cumin-baselgia.    
 
Art. 7  Spesas 
Expensas e spesas necessarias per ademplir l'incumbensa, vegnan indemnisadas dal cumin-baselgia e 
regladas individualmain en il contract da lavur.  
 
Art. 8  Partenaris da contract 
La suprastanza dal cumin-baselgia stipulescha a basa da questa ordinaziun cun la catecheta u il 
catechet in contract da lavur en scrit. Quest contract da lavur fixescha ils dretgs ed ils duairs 
vicendaivels tranter il cumin-baselgia e la catecheta u il catechet. Ils duairs da la catecheta u dal 
catechet vegnan circumscrits en il carnet da duairs.   
Durant lur activitad èn las catechetas ed ils catechets suttamess directamain al plevon/plevon 
administratur responsabel resp. en il rom da las disposiziuns dal cudesch da dretg canonic (CIC), 
can.  517 2, er al diacon, a l'assistenta pastorala ubain a l'assistent pastoral ubain ad in'autra persuna.   
 
Art. 9  Reglamentaziun transitorica 
Suenter ch'il Corpus catholicum ha approvà questa ordinaziun l'atun 2016 èn ils cumins-baselgia 
obligads d'adattar correspundentamain ils contracts da lavur existents cun las catechetas ed ils 
catechets.  

Catechetas e catechets ch'èn vegnids engaschads avant che questa ordinaziun è vegnida concludida e 
na disponan anc betg d'in attest da qualificaziun correspundent, ston prender suenter immediat la 
scolaziun pretendida per catechetas u catechets. Cura che la scolaziun è terminada, èsi d'inoltrar 
posteriuramain l'attest da qualificaziun. 

Art. 10  Entrada en vigur 
Questa ordinaziun entra en vigur cun l'entschatta da l'onn da scola 2017/18 e remplazza las 
directivas per l'engaschament e la salarisaziun da catechetas e catechets en uffizi accessoric dals 25 
da fanadur 1997 (nr. 72) sco era la scala da salari da las catechetas e dals catechets (tariffas per ura 
annuala) (nr. 73).    
 


